
Prva  zvanična  posjeta
supervizora Crishocka Brčkom:
Reforme  i  borba  protiv
korupcije i dalje u fokusu

Novoimenovani prvi zamjenik visokog predstavnika i supervizor
za  Brčko  Distrikt,  Louis  Crishock,  boravio  je  u  prvoj
zvaničnoj posjeti Brčkom, gdje se sastao sa predstavnicima
vlasti, organa za provedbu zakona i pravosuđa, kao i civilnog
društva.

Tokom sastanka sa rukovodećim zvaničnicima Vlade i Skupštine
Brčko  Distrikta,  supervizor  je  upoznat  s  reformama  i
inicijativama koje su u toku, a odnose se na dobru upravu,
transparentnost budžetske potrošnje i razvoj infrastrukture.
Supervizor  je  pozvao  nadležne  vlasti  da  vrijeme  koje  je
preostalo  do  početka  predizborne  kampanje  iskoriste  za
uspješan  rad  na  unapređenju  energetske  efikasnosti  javnih
objekata,  kao  i  osiguranju  barem  osnovne  infrastrukture  u
Poslovnoj zoni Brod koju je Vlada dužna obezbijediti prema
Memorandumu  o  razumijevanju,  te  započetim  zakonodavnim
inicijativama u oblasti zaštite okoliša, davanja koncesija i
prostornog  planiranja.  Također  bi  bilo  potrebno  poduzeti
korake ka transparentnijem i efikasnijem trošenju sredstava
namijenjenih za putne troškova zaposlenih u javnom sektoru.

Supervizor je održao odvojene sastanke sa šefom policije Brčko
Distrikta, glavnim tužiocem Distrikta i predstavnicima Ureda

za borbu protiv korupcije Brčko Distrikta. Crishock je svojim
sugovornicima pružio uvjeravanja da će njegov ured nastaviti
podržavati  sve  napore  koji  se  poduzimaju  u  borbi  protiv
korupcije  u  javnom  sektoru  i  u  cilju  osiguranja  mirnog  i
stabilnog okruženja u Brčkom. Tokom sastanka sa predstavnicima
Lokalne izborne komisije, u fokusu su posebno bile pripreme za
predstojeće izbore, uključujući i najnovije unaprijeđene mjere
koje  putem  biometrijske  identifikacije  i  autentifikacije
birača   imaju za cilj spriječiti potencijalne izborne krađe.

Borba  protiv  korupcije  i  oblast  ljudskih  prava  bile  su
centralna  tema  u  odvojenim  razgovorima  koje  je  supervizor
vodio sa predstavnicima nevladinih organizacija „Vermont“ i
„DEMOS“. Supervizor se također interesirao za projekte koje
vode ove organizacije, kao i za potrebe i izazove s kojima se
suočava nevladin sektor u Distriktu.

Na ovim sastancima, supervizor Crishock je naglasio važnost
nastavka  reformi  i  preuzimanja  odgovornosti:  „Naša  misija
ostaje ista – osigurati da je Distrikt potpuno funkcionalan i
spreman pružiti prosperitet svim svojim građanima u skladu s
Konačnom  arbitražnom  odlukom.  Ovo  podrazumijeva  i
opredijeljenost za reforme, odgovornost javnih službenika i
transparentnost  u  oblasti  javne  potrošnje.  Tijesno  ću
surađivati sa svim lokalnim akterima i partnerima kako bi
osigurali da se reforme i projekti odvijaju po planu i da se
novac  građana  koristi  na  pravi  način  za  dobrobit  cijele
zajednice.“


